
Umsagnarbeiðni frá Skipulagsgátt mál 1437/2025 – Framleiðsluaukning Orkugerðarinnar

Umsögn umhverfis- og samgöngunefndar Flóahrepps
Fyrir liggur umsagnarbeiðni frá Skipulagsgátt vegna máls 1437/2025 er varðar hugmyndir Orkugerðarinnar ehf. um framleiðsluaukningu úr 14.000 tonnum af hráefni á ári í allt að 18.000 tonn. Framkvæmdirnar eru fyrirspurnarskyldar skv. tölulið 11.12 í 1. viðauka laga nr. 111/2021 um umhverfismat framkvæmda og áætlana.
     Frá stofnun Orkugerðarinnar (sem hefur heitið ýmsum nöfnum frá stofnun) hafa ítrekað borist kvartanir til stjórnar fyrirtækisins, sveitarstjórnar, starfsmanna fyrirtækisins og eigenda vegna ólyktar og umgengni frá og við fyrirtækið. Ólykt telst mengun í skilningi laga.

Fyrirtækið hefur ætíð svarað kvörtunum með því að segja að unnið sé að endurbótum. En þegar þessar ,,endurbætur“ hafa ekki orðið að veruleika í á þriðja tug ára er þolinmæði allra hlutaðeiganda þrotin.
     Starfssemin hefur veruleg neikvæð áhrif á íbúa, lífsgæði þeirra, möguleika á landnotkun í  nágrenninu, sölumöguleikum á landi, fasteignum og atvinnuþróun í nágrenninu. Ná þessi neikvæðu áhrif yfir stóran radíus.

Beiðni Orkugerðarinnar nú, snýr að aukinni framleiðslu sem á að vara yfir nætur og helgar auk virkra daga. Í ljósi reynslunnar mun það þýða að umhverfisáhrifin verða meiri. Mengunin hefur valdið íbúum í nágrenninnu verulegum óþægindum og skerðingu á lífsgæðum sem felst m.a. í því að ekki er hægt að hafa glugga opna vegna megnar lyktarmengunar og fólk forðast að vera úti við, eftir því hvernig vindáttin snýr.  
     Velta má einnig fyrir sér hvort friður verði um fyrirhugaða íbúðabyggð sem Flóahreppur hyggst fara í við Þingborg vegna þessara ólyktar sem frá verksmiðjunni kemur.

Að halda því fram að meiri afkastageta leiði til minni lyktarmengunar er órökstudd. Framleiðsluaukning hefur verið frá því að verksmiðjan var reist og lyktarmengun hefur ekki dvínað í samræmi við það.
      Vanefndir fyrirtækisins og svikin loforð um bót og betrun í umhverfismálum hafa grafið undan trausti íbúa til fyrirtækisins og erfitt er að treysta því að með framleiðsluaukningu verði gerð bragabót.
     Eftirlitsskýrslur Umhverfisstofnunar sýna að mengunarvarnir hafa ekki verið í samræmi við starfsleyfi né BAT viðmið.
Eftirlit virðist hvorki hafa verið reglulegt né fullnægjandi sem er fráleitt í ljósi allra þeirra kvartana sem hafa borist vegna Orkugerðarinnar í gegnum tíðina.

Umhverfis- og samgöngunefnd Flóahrepps krefst þess að fyrirhuguð framleiðsluaukning falli undir mat á umhverfisáhrifum þar sem áhrif á íbúa, náttúru og samfélag í Flóahreppi verði krufið.
     Umhverfis- og samgöngunefnd Flóahrepps telur réttast að starfsemin fari í umhverfismat hvort sem framleiðsla Orkugerðarinnar verður aukin eða ekki. 
